
Shri Shivakamasundari Pancharatnam

શ્રીશિવકામસુન્દરીપઞ્ચરત્નમ્

રાકાચન્દ્ર સુદીપ્ત વક્ત્રકમલામાલોલનીલાલકાં
ગૌરીં  કુઙ્કુમભૂષિતાઙ્ગલતિકાં   માઙ્ગલ્યસૂત્રોજ્વલામ્  ।
શ્રીમચ્છૈવસુજાહ્નવી તટગૃહાં ભક્તેષ્ટસમ્પત્પ્રદાં
વન્દે ત્વાં શિવકામસુન્દરસખીં વાઞ્છાધિકેષ્ટપ્રદામ્॥ ૧॥
કાન્ત્યા વિશ્વવિમોહિનીં  કલિમલપ્રદ્ધ્વંસિનીં  હર્ષિણીં  
શાર્દૂલાઙ્ઘ્રિપતઞ્જલિ  પ્રભૃતિભિર્ભક્તૈર્નુતાઙ્ઘ્રિદ્વયામ્  ।
પાપાઘૌઘવિનાશનૈક ચતુરામાકર્ણનેત્રોત્પલાં
વન્દે ત્વાં શિવકામસુન્દરસખીં વાઞ્છાધિકેષ્ટપ્રદામ્॥ ૨॥
નિત્યાં નીરજલોચનાં નિગમગાં નિત્યાદિભિશ્શંસિતાં
શોકધ્વાન્ત રવિપ્રભાં શ્રિતજનાભીષ્ટપ્રદાં સત્વરમ્ ।
મુક્તાહારવિભૂષિતાર્મુનિજનૈર્મુક્ત્યર્થમાસેવિતાં
વન્દે ત્વાં શિવકામસુન્દરસખીં વાઞ્છાધિકેષ્ટપ્રદામ્॥ ૩॥
નન્દિસ્કન્દગજેન્દ્રચણ્ડ ગણપૈસ્સેવ્યાં પરાં દેવતાં
વેદૈઃપ્રસ્તુત વૈભવાં વિધિમુખૈર્વૃન્દારકૈર્વન્દિતામ્ ।
શ્રીમત્સ્વર્ણસભાધિનાથ દયિતાં કારુણ્યકલ્લોલિનીં
વન્દે ત્વાં શિવકામસુન્દરસખીં વાઞ્છાધિકેષ્ટપ્રદામ્॥ ૪॥
શ્રીમત્તિલ્લવનૈકવાસિમખિભિસ્સમ્પૂજ્યમાનાં મુદા
શ્રીકલ્યાણગુણાવહાં ગિરિસુતાં પુત્રાદિ સમ્પત્પ્રદામ્ ।
શાન્તાં શામ્ભવતલ્લજૈઃપરિવૃતાં સંસારતાપાપહાં
વન્દે ત્વાં શિવકામસુન્દરસખીં વાઞ્છાધિકેષ્ટપ્રદામ્॥ ૫॥
ઇતિ શ્રીશિવકામસુન્દરીપઞ્ચરત્નં સમ્પૂર્ણમ્ ।

